
Nafarroako 40 dentistak ahoaren doako azterketak egingo dituzte ahoko minbizia prebenitzeko
Gaixotasuna goiz detektatzeko kanpaina hau Espainia osoan egingo da aurtengo urriaren 26tik azaroaren 6ra
Ostirala, 2009ko urriaren 23a.  María Kutz Peironcely Osasun kontseilariak, Beatriz Lahoz Fernández Nafarroako Dentisten Elkargoko presidenteak eta Itziar Ramos erakunde horretako batzorde zientifikoko kideak aurtengo urriaren 26tik azaroaren 6ra ahoko minbizia goiz detektatzeko Espainia osoan egingo den kanpaina aurkeztu dute gaur goizean. Kanpainan Foru Komunitateko 40 dentistak parte hartzen dute guztira, eta ahoaren doako azterketak egingo dituzte. 
Detekzio goiztiarraren kanpaina egingo da, azken urteetan, ahoko minbiziaren kasuek gora egin baitute emakumeen eta 40 urtetik beherakoen artean, eta organismoko tumore gaizto guztien %4 eta 6 bitartean hartzen baitituzte. Ahoko minbizia, normalean, ahoan, beste aho-mukosa batzuetan, ezpainetan eta listu-guruin txikietan garatzen da.

Europan urtero 32.000 kasu berri diagnostikatzen dira, eta Espainian, ahoko minbizia, gizonezkoen kasuan, 5,7 eta 12 kasu bitartean da 100.000 biztanleko/urteko, eta emakumezkoen artean, 0,6 eta 2,1 kasu bitartean 100.000 biztanleko/urteko. Horrez gain, Espainiako gizonezkoengan Europakoengan baino eragin handiagoa du. Gaixotasuna dutenen %50ek bakarrik irauten dute 5 urte baino gehiago, normalean diagnostikoa gaixotasuna oso aurreratuta dagoenean egiten baita. Hala ere, diagnostikoa goiztiarra bada, biziraupena %80-90ekoa da. 

Ahoko minbizia prebenitzea eta autoesplorazioa egitea
Ahoko minbizia saihesteko lehenengo prebentzio-neurria ahoko higiene ona izatea da, ez erretzea eta ez edatea. Izan ere, gaixotasun honen kasuen ia %90 tabakoaren eta alkoholaren kontsumoarekin lotuta daude. Horrez gain, adituek dieta osasuntsua izatea eta egunean 4-5 fruta kontsumitzea gomendatzen dute. Modu horretan, minbizi orofaringeoak %41 gutxituko lirateke. Amaitzeko, dentistarengana aldian-aldian joatea gomendatzen dute, profesional horrek ahoarekin lan egiten duelako eta erraz aztertuko duelako, minbizirik edo lesio susmagarririk dagoen diagnostikatzeko edo baztertzeko. 
Adituen esanetan, minbiziaurreko edo minbiziari lotutako lesioak, hala nola tumoreak, begien bistan daude eta diagnostikatzeko ez dute proba sofistikaturik behar: mamografiak, kolonoskopiak, eskanerrak... Beraz, odontologiako profesionalari bisita egiteaz gain, komeni da ahoaren autoesplorazioa egitea, sei hilabeterik behin 40 urte betetzen direnean (hala ere, dentistarengana joan behar dugu). Puntu honetan, adierazi beharrekoa da ahoko minbizia ultzera, mukulu, zauri txiki edo plaka gorri eta/edo zuriaren itxuran ager daitekeela. Horiek ez dira aurretiazko zauriei lotuta egongo, eta bi asteko epean ez dira sendatuko edo hobetuko.
Ahoaren azterketa egiteko, nahikoa da argi-iturri ona, ispilua eta koilara edo sardexka baten kirtena izatea. Honela jokatu behar da norberaren ahoa aztertzeko: ispiluaren aurrean, ezpainei hurbiletik begiratu. Ahoa itxita dela, goiko eta azpiko ezpainak kanporantz tolestu, eta barruko ehuna behatu. Ondoren, ahoa irekita izanda, eta koilara edo sardexka baten kirtenaren laguntzaz, masailak gora eta atzera, eta behera eta atzera mugitu, ahoaren barruko paretak eta horien angelua behatzeko. Jarraian, eta ahoa irekita izanda, beheko hortzen atzeko aldea aztertu.
Hauek dira hurrengo pausoak: mihia atera eta sartuta, atzeko aldean begiratu, eta ezkerrera eta eskuinera mugituta, mihiaren alboak aztertu puntatik atzeko alderaino. Mihiaren puntarekin ahosabaia ukituz, mihia eta beheko mukosa aztertu. Mihiaren punta ahosabaiari lotuta utziz, mihia ezkerrera eta eskuinera mugitu eta mihiaren beheko eta alboetako mukosa aztertu. Burua atzerantz mugituz, ahosabaia aztertzen ahalegindu. Ahoko bazter guztiak ukitzea eta lehen ez zegoen erlieberik edo gogortasunik dagoen egiaztatzea ere erabilgarria izan daiteke.

Nafarroan programa honetan parte hartzen duten dentistak
Ahoko Minbizia Goiz Detektatzeko Kanpainan parte hartzen duten dentistek gaixotasun horri buruzko ikastaroa egin dute Francisco Cardona Tortajada medikuaren eskutik. Hauek dira profesionalak:

Iruñan: Mª Javier Artazcoz, Pablo Arribas, Pedro Azcona, Rosana Aztarain, Gorka Basauri, Ana Blasco, Inmaculada Cordón, Javier Cortés, Angel Doria, Luis Duquela, Alfonso Fdez. Militino, Reyes Flamarique, Miriam Garnica, Miguel Iñigo, Thomas Keogh, Mª Teresa Musquiz, Manuel Peleato, Pilar Pueyo, Itziar Ramos, Rita Robles, Yolanda Saiz, Ignacio Sainz de Murieta, Lourdes Satrústegui, Fernando Villanueva, Milagros Vizcay eta José Ignacio Zalba.
Lizarran: Luis Miguel Abadía, Eva Antoñana, José Angel Napal eta Fidel Razquin. Azkoienen, Adriana Clerión; Zizurren, Garbiñe Domínguez; Burlatan, Clara Guevara eta Javier Irigaray; Tafallan: Juan José Iturralde Armendáriz eta Juan José Iturralde Esteban; Corellan, Pedro J. Martínez Landa; Barañainen, Óscar Pezonaga eta Asun Sada; eta Zangozan, Jesús A. Arboniés.

